
Talba

MINUTI 

Il-Minuti tal-laqgħa Nru. 49 li saret l-Erbgħa, 23 ta’ Mejju 2007, ġew konfermati.

THE CHAIRMAN (Onor. Charles Mangion): Insellmilkom u ngħaddu għall-korrispondenza.  Fil-fatt għadu kif għaddhieli ittra l-Onor. Evarist Bartolo u nitlob lis-segretarja sabiex taqraha.  

SKIRVANA TAL-KUMITAT:  Hija ittra li kif qal iċ-Chairman hija ndirizzata lilu mill-Onor. Evarist Bartolo u tgħid hekk:

“Għażiż Onor. Chairman,

Iżjed kmieni dan ix-xahar fil-Parlament tressqu l-kontijiet għas-sena 2006 u l-estimi finanzjarji ta’ l-Awtorita’ Maltija għat-Turiżmu għas-sena 2007.  

Ħarsa lejn ir-rekord tad-dibattitu li sar fil-Kamra dwar l-estimi finanzjarji u l-kontijiet awditjati ta’ l-Awtorita’ turi li fid-dibatittu n-naħa ta’ l-oppożizzjoni qajmet għadd ta’ mistoqsijiet dwar l-estimi u l-kontijiet li baqgħu ma ġewx imwieġba.  

Lill-Awtorita’ Maltija tat-Turiżmu nivvutawlha iżjed minn Lm10 miljun kull sena biex tmexxi ‘l quddiem id-dmirijiet tagħha kif imniżżla fil-liġi li għaddejna mill-Parlament.  

Inħoss li jkun xieraq u sewwa li ntellgħu quddiem il-Kumitat li tmexxi inti l-kontijiet awditjati għas-sena 2006 u l-estimi finanzjarji ta’ l-Awtorita’ u nistiednu lill-uffiċjali ta’ l-Awtorita’ sabiex jiddiskutuhom magħna u jwieġbu għall-mistoqsijiet.  

Nittama li l-Kumitat tiegħek jilqa’ din it-talba dwar entita’ pubblika tant importanti għal pajjiżna.  

Nirringrazzjak u nsellem lilek u lill-kollegi l-oħra Parlamentari.”. 

THE CHAIRMAN:  Noted imbagħad niddeċiedu dwar id-data għad-diskussjoni.  Nistgħu issa ngħaddu għad-diskussjoni dwar l-item li għandna fuq l-aġenda.

DISKUSSJONI IN KONNESSJONI MA’ L-ITTRA LI BAGĦAT L-ONOR. CHARLES BUHAGIAR LILL-PRESIDENT TAL-KUMITAT DWAR L-INFIQ LI SAR MILL-AWTORITA’ DWAR IT-TRASPORT FIL-BINI TA’ TOROQ PERMEZZ TAL-FONDI TAL-PROTOKOLL TALJAN (KONT.)
THE CHAIRMAN:  Nitlob lill-uffiċjali konċernati sabiex jersqu fuq il-mejda magħna.

Il-Perit Vincent Cassar, is-Sur Salv. Gauci, il-Perit Robert Zerafa u s-Sur Francis Cassar ħadu posthom madwar il-mejda.  

ONOR. JESMOND MUGLIETT (Ministru għall-Iżvilupp Urban u Toroq):  Mr Chairman, illum suppost li kellna nikkonkludu.

THE CHAIRMAN:  Iva, fil-fatt il-ħsieb huwa li nibqgħu għaddejjin sakemm nikkonkludu.  

Hawn domandi?  L-Onor. Buhagiar.  

ONOR. CHARLES BUHAGIAR:  Mr Chairman, l-aħħar darba li ltqajna fuq dan is-suġġett konna qegħdin nitkellmu dwar il-variations li kien hemm fuq il-cost overruns u jekk dawn kenux qegħdin isiru skond ir-regolamenti finanzjarji tal-gvern.  Nixtieq nistaqsi – jista’ jkun li d-domanda ġiet risposta diġa’ imma tant ilna għaddejjin li kultant nitfixkel xi nkunu għedna qabel – jekk bil-fondi tal-protokoll Taljan kenux jitħallsu xogħlijiet ta’ utilities.  Il-fondi tal-protokoll Taljan kien jintuża biss għal road works jew il-utilities kienu jitħallsu wkoll minn dan il-protokoll?  

PERIT ROBERT ZERAFA (Project Manager, ADT):  Jidhirli li xogħlijiet li kellhom x’jaqsmu ma’ servizzi kienu jitħallsu mill-protokoll ukoll.  

ONRO. CHARLES BUHAGIAR:  Anke jekk huma servizzi ġodda mitluba mill-entitajiet.

PERIT ROBERT ZERAFA:  Ħafna minnhom kienu ta’ shifting ta’ servizzi eżistenti u mhux servizzi ġodda.  

ONOR. CHARLES BUHAGIAR:  Jiġifieri anke f’każ ta’ servizzi ġodda?

PERIT ROBERT ZERAFA:  Fil-protokoll ma kienx hemm kondizzjoni li tgħid li ma setgħux jitħallsu servizzi ġodda; fil-każ ta’ l-EU funds hemm din il-kondizzjoni, pero’ fil-protokoll Taljan ma kienx hemm din il-kondizzjoni.  

ONOR. CHARLES BUHAGIAR:  Il-format ta’ dan l-agreement huwa differenti minn ta’ l-EU għax naf li f’ta’ l-EU servizzi ġodda m’humiex koperti u ma jistgħux jiġu sottomessi ...

ONOR. JESMOND MUGLIETT:  Pero’ hemm raġuni għal dan kollu.  Il-protokoll Taljan m’għandux għalfejn ma jidħolx f’affarijiet ta’ jekk tistax tirkupra l-ispejjeż jew le, pero’ fil-każ ta’ l-EU il-kunċett huwa li peress li f’ħafna pajjiżi l-utilities huma privatizzati, il-pajjiż ikollu mezz kif dak l-investiment jista’ jirkuprah.  Allura l-prinċipju tagħhom huwa li dak li jista’ jiġi rkuprat, m’għandhiex tħallas għalih l-EU.  

ONOR. CHARLES BUHAGIAR:  Domanda oħra li xtaqt nagħmel rigward ix-xogħlijiet li saru bil-fondi tal-protokoll Taljan hija dwar is-cycle lanes.  Jien jidhirli li kien hemm xi toroq li sarulhom is-cycle lanes.  Dan ix-xogħol kien kopert bil-fondi tal-protokoll Taljan?

PERIT ROBERT ZERAFA:  Is-cycle lanes li kienu koperti mill-fondi tal-protokoll Taljan kienu dawk fejn kien hemm spazju għalihom fil-bankina bħal fit-Triq ta’ l-Imġarr fejn kellek il-bankina wisa’ ta’ tliet metri u allura tikkwalifika bħala combined pedestrian/cycle track.  Jidhirli li xi cycle tracks oħra kienu implimentati wara ladarba kien hemm l-ispazju meħtieġ fil-bankini u kienu kostruwiti mill-protokoll Taljan.  

ONOR. CHARLES BUHAGIAR:  Waħda mill-affarijiet li nnutajt fil-każ tat-Triq ta’ l-Imġarr hija li l-bankina nqassmet fit-tnejn - il-parti ta’ barra saret għall-pedestrians u l-parti ta’ ġewwa saret għas-cycling.  Jien ma nafx jekk intomx aware li din ħolqot problema għax hemm ħafna għelieqi li għandhom il-gates tagħhom fil-boundary wall fejn hemm is-cycle track u l-bdiewa - li ma kenux idaħħlu l-vettura tagħhom fl-għalqa imma kienu jħalluha pparkjata fuq il-bankina – ma jistgħux iħallu l-vanijiet jew il-karozzi tagħhom ipparkjati fuq il-bankina għax ikunu qed jiksru l-liġi.  Fil-fatt min għamel hekk weħel ticket.  Meta għamiltu l-pjanijiet għal dawn ic-cycle tracks li jmissu mal-ħajt ta’ l-għelieqi ġie kkonsidrat il-fatt li minħabba f’hekk il-bdiewa mhux se jkollhom fejn jipparkjaw?  

PERIT ROBERT ZERAFA:  Il-konsiderazzjoni li ngħatat lill-bdiewa waqt ix-xogħol kienet li fejn kien hemm entratura dejjem tħalla l-aċċess u l-istess bankina tniżżlet biex ikunu jistgħu jidħlu bil-vannijiet.  Għal dak li jirrigwarda spazju tal-parkeġġ, il-wisa’ tat-triq kienet tippermetti two lanes, one on each side b’bankina wiesgħa fuq naħa waħda li kienet intenzjonata li tkun 1.5 metres biex tikkwalifika bħala pedestrian/cycle track.  Biex tingħata konsiderazzjoni lill-parkeġġ tal-bdiewa kien hemm bżonn ta’ aktar wisa’ u allura aktar esproprjazzjoni.  

ONOR. JESMOND MUGLIETT:  Mr Chairman, l-ewwelnett din il-ħaġa m’għandha x’taqsam xejn ma’ l-overruns għax issa qegħdin nitkellmu fuq aċċess.  Ovvjament hemm ħafna x’wieħed jista’ jikkumenta dwar dan u jikkritika pero’ dan m’huwiex l-oġġettiv ta’ din il-laqgħa għax inkella se nispiċċaw long-winded.  Per eżempju l-Kummissjoni Nazzjonali Persuni b’Diżabilita’ titlob li jkun hemm aċċessibilita’ għal kulħadd.  Allura x’tagħmel?  Tara li l-bidwi jista’ jipparkja – li ma naħsibx li għandu jagħmel dan fuq triq arterjali - jew tagħmel il-bankina aċċessibbli għal kulħadd?  Sinċerament ma naħsibx li għandna nidħlu f’dawn l-affarijiet.  

THE CHAIRMAN:  L-ewwelnett nitlob biex ma jkunx hemm cross debates għax inkella ma jiġi recorded xejn u t-tieni nett nitlob lill-Membri kollha sabiex il-mistoqsijiet iżommuhum fuq is-suġġett ħalli niżbrigaw ix-xogħol.  

ONOR. CHARLES BUHAGIAR:  Mr Chairman, jien naħseb li d-domanda li għamilt hija relatata għax hawnhekk qed nitkellmu fuq nefqa pubblika u rridu naċċertaw ruħna li n-nefqa pubblika saret tajba.  Jekk saret nefqa li r-riżultat tagħha ma kienx tajjeb jew mhux tajjeb biżżejjed jew li joħloq problema - f’dan il-każ il-mod kif saret il-bankina ħolqot problema għall-bdiewa għax m’għandhomx fejn jipparkjaw u ħolqot problema għaċ-ċiklisti għax il-bankini qegħdin bi drop curve kull fejn hemm gate u dawn kull darba tegħin u neżlin, jiġifieri anke ċ-ċiklisti ma tantx huma happy bil-bankini li għamiltu hemmhekk - ...  Għalhekk jien qed nistaqsi jekk is-cycle track f’dawn it-toroq setgħetx issir taħt il-bankina kif saret f’postijiet oħra.  

ONOR. JESMOND MUGLIETT:  Jien ma nafx jekk l-Onor. Interpellant qattx uża s-cycle lanes bħala ċiklist, pero’ jien nista’ ngħid li wżajthom - mhux ta’ l-Imġarr imma ta’ Ħal Far - bid-drop curves ukoll u b’tifel ta’ tmien snin miegħi u ma sibt l-ebda problema.  Il-mistoqsija oriġinali u li forsi hija rilevanti kienet jekk is-cycle lanes kenux parti mit-tender.  Il-parti tas-signage sar wara u safejn naf jien ma kienx kopert mit-tender, pero’ l-ispazji fiżiċi u x-xogħol kollu għall-ispazji fiżiċi fejn hemm is-cycle lanes sar bħala parti mill-protokoll Taljan.  Jien naħseb li ngħidu li għax għamilna bankina kif suppost ħloqna problema m’huwiex korrett, anzi naħseb li neħħejna problema għax m’għandekx ikollok parking f’toroq arterjali.  Per eżempju, f’Ħaż-Żebbuġ fejn kellna shoulder u xi ħadd kien qed ipoġġi l-karozzi tiegħu on display biex ibigħhom ħadna action biex jitneħħew għax il-prinċipju huwa li m’għandekx ikollok ċertu parking fuq ix-shoulder tat-triq arterjali.  

THE CHAIRMAN:  Meta baxxejtu l-bankini biex tiffaċilitaw id-dħul għar-raba’, farmhouses u rziezet li jista’ jkun hemm dak sar biex jagħti servizz lill-istess bdiewa?  

PERIT ROBERT ZERAFA:  Sar biex wieħed jilħaq bilanċ bejn l-użu li wieħed irid jagħti lill-pedestrians u l-użu li wieħed irid jagħti lill-bdiewa. 

THE CHAIRMAN:  Imma jekk dak li jkollu dritt ta’ l-aċċess għar-raba’ tiegħu jipparkja l-vettura tiegħu hemmhekk ikun qed jagħmel infringement?  

PERIT ROBERT ZERAFA:  Iva, ikun qed jagħmel infringement għax ħadd ma jista’ jipparkja fuq bankina mkien la hemmhekk u lanqas f’areas residenzjali.

THE CHAIRMAN:  Jiġifieri din hija xi ħaġa li kkunsidrajtuha konxenzjożament.  

PERIT ROBERT ZERAFA:  Iva, anke għax it’s not desirable li jkollok karozzi pparkjati fuq bankina minħabba li m’huwiex daqshekk safe.  

THE CHAIRMAN:  L-Onor. Arrigo.  

ONOR. ROBERT ARRIGO:  Jien xtaqt inkompli ma’ dak li qal aktar qabel il-Ministru, jiġifieri li jien ġejt hawnhekk biex nisma’ fuq l-overruns mhux biex nara fejn wieħed jista’ jipparkja.  Imma jekk wasalna f’dan l-estrem li niddiskutu l-parking u mhux l-overruns jien nixtieq nistaqsi jekk huwiex diżiderabbli li jkun hemm parking f’dawn it-triqat.  

PERIT ROBERT ZERAFA:  Le, kif għedt qabel m’huwiex desirable li jkollok parking fuq ix-shoulder tat-triq.  

ONOR. CHARLES BUHAGIAR:  Jiġifieri it was a conscious decision li ma tagħtux parking lill-bdiewa.

PERIT ROBERT ZERAFA:  Iddeċidejna nagħmlu t-triq arterjali kif suppost u ma nippermettux parking li mhux deżiderabbli u aċċettabbli.  

ONOR. CHARLES BUHAGIAR:  Jiġifieri ma tajtux parking lill-bdiewa. Issa ngħaddi għal kwestjoni oħra li tirrigwardja nfiq fuq it-triq.  

Kien hemm partijiet tat-toroq li ġew realigned  - qed nirriferi b’mod partikolari għall-bidu tat-Triq tal-Ħemsija int u tiela’ lejn ir-Rabat u tidħol fit-triq li tagħtik għal fejn iċ-ċimiterju ta’ l-Ingliżi - pero’ ma nistax nifhem għaliex il-parti tat-triq il-qadima tħalliet kif inhi.  Jiġifieri issa għandna t-triq il-qadima u t-triq il-ġdida fejn xulxin. Jien kont naħseb li fejn ġie realigned - u sewwa sar li t-triq ġiet realigned jiġifieri m’iniex qed ngħid li saret xi ħaġa ħażina b’daqshekk - il-parti tat-tarmac tinqala’ u ssir ħamrija.  Jew din ma kenitx koperta fin-nefqa lanqas?  

PERIT ROBERT ZERAFA:  Id-diparitment fejn naħdem aktar huwa mixħut fuq il-kostruzzjoni u allura ma tantx immiss mal-proċeduri ta’ l-esproprjazzjoni.  Li naf hu li meta l-gvern ma jkollux bżonn dik l-art aktar jinforma lil-Land Department u l-Land Department jiddeċiedi jekk dik l-art tkunx bżonnjuża għal xi ħaddieħor, forsi għal xi bdiewa li jkunu qegħdin fl-inħawi.  

ONOR. CHARLES BUHAGIAR:  Il-punt huwa li hawnhekk donnu għandna job half done.  Issa għandek it-triq il-ġdida li hija tajba u magħha għandek it-triq il-qadima.  Jiena qed nistaqsi għalfejn in-naħa fejn hemm l-għelieqi ma jitkissirx it-tarmac li kien hemm tat-triq il-qadima u terġa’ ssir għalqa.  Dan apparti l-fatt li hemm ħafna rubble fit-triq il-qadima li ma tneħħiex mill-kuntrattur.  

PERIT ROBERT ZERAFA:  Jien ma nafx il-proċeduri safejn waslu pero’ art li kienet asfalt u l-gvern m’għandux bżonnha aktar għal skop ta’ triq tingħata l-informazzjoni lid-diparitment konċernat ħalli jkun jista’ jagħtiha b’lease lil xi ħadd li jkollu bżonnha aktar bħal, per eżempju, l-bdiewa.  

ONOR. JESMOND MUGLIETT:  Mr Chairman, qed inħoss li qegħdin induru in circles.  Jista’ jkollna direzzjoni dwar kif se nagħlqu f’din il-laqgħa għax qed niftħu wisq fuq id-dettalji.  Aħna ma nsibu ebda problema li nwieġbu dawn il-mistoqsijiet jekk isiru f’forma ta’ domandi parlamentari jew jekk tinkiteb ittra diretta lil-ADT għaliex m’hemm ebda issue ta’ ħabi, pero’ żgur li dawn m’humiex issues ta’ Public Accounts Committee.  L-aħħar darba konna aġġornajna kmieni u rriżolvejna li llum nippruvaw niġbdu xi konklużjonijiet u nagħlqu.  Ejjew nippruvaw nimxu ‘l hemmhekk.  

ONOR. CHARLES BUHAGIAR:  Mr Chairman, din hija parti mix-xogħol tat-triq.  Il-kuntrattur huwa obbligat skond il-kuntratt li jneħħi r-rubble li jkun ħalla warajh?  

PERIT ROBERT ZERAFA:  Jista’ jkun li r-rubble ma tpoġġiex mill-kuntrattur.  

THE CHAIRMAN:  Imma l-mistoqsija hija jekk it-tneħħija tar-rubble huwiex parti mill-kuntratt.    

PERIT ROBERT ZERAFA:  Iva, huwa parti mill-kuntratt u fil-fatt saru diversi xogħlijiet ta’ tneħħija ta’ rubble wara li tlesta x-xogħol imma ħadd ma jista’ jipprova li dak ir-rubble huwa tal-kuntrattur.  Sfortunatament insibu każijiet fejn terzi persuni jarmu rubble fi spazji bħal dawn li qed insemmu.   Naf li wara li tlesta x-xogħol kien hemm żmien ta’ xahar jew xahrejn li kien jissejjaħ żmien ta’ snag list - snag list hija lista ta’ xogħlijiet li jibqgħu wara l-partial completion tal-kuntratt – fejn parti sostanzjali minn din is-snag list kienet it-tneħħija tar-rubble.  Kultant kien hemm rubble anke fir-roundabouts u fil-fatt qabel ma beda l-landscaping saru diversi xogħlijiet ta’ tneħħija ta’ rubble material.    

THE CHAIRMAN:  Jiġifieri r-rubble jew l-iskart li jintroduċi l-kuntrattur huwa obbligat li jneħħih għax huwa parti mix-xogħol tiegħu.  Il-problema hi li ma nistgħux niddeterminaw jekk kienx rubble li tefgħu xi ħadd jew kienx rubble li ħalla warajh il-kuntrattur.  

PERIT ROBERT ZERAFA:  Jiena ma nistax niddetermina dan.  Li naf huwa li qabel ma l-kuntrattur ingħata l-go ahead li lesta mix-xogħol kollu assigurajna li r-rubble kollu li ħalla matul it-triq tneħħa biex ma jkunx ta’ inkonvenjent għar-road users.  

THE CHAIRMAN:  Allura neħħih imbagħad intefa’ rubble ieħor minn xi ħadd.

PERIT ROBERT ZERAFA:  Ma neskludix li ġara hekk għax ovvjament aħna ma nistgħux ngħassu t-toroq 24 siegħa kuljum.  

ONOR. JESMOND MUGLIETT:  Mr Chairman, jien diġa’ tlabt għad-direzzjoni.  Jekk se niftħu għal mistoqsijiet fuq l-irqaqat sħabi wkoll jibdew jagħmlu mistoqsijiet fuq l-irqaqat li s’issa m’humiex jagħmlu għax kulħadd ġie hawnhekk bl-intenzjoni li se naslu għall-konklużjonijiet u għal hekk ġejna ppreparati.  Kieku l-irqaqat li qed niftħu fuhom huma dwar kif ġew ikkalkolati l-ħlasijiet u kif għaddejnihom, kont noqgħod lura għax ngħid li għadna ma ssodisfajniex il-mistoqsijiet kollha, pero’ m’humiex dawk il-mistoqisjiet li qed jinqalgħu.  Jien naħseb li mhux din kienet l-intenzjoni ta’ din il-laqgħa u lanqas huma in order il-mistoqsijiet.  

THE CHAIRMAN:  Iva, huma in order.  (Interruzzjonijiet)  

ONOR. JESMOND MUGLIETT:  Le, m’humiex. 

THE CHAIRMAN:  Ministru, jien ħallejtek titkellem u issa ħallini nirrispondik ħalli ngħidlek kemm qegħdin in order.  Hawnhekk qegħdin nitkellmu fuq tender li ġiet approvata at Lm13 million u kien hemm overruns ta’ Lm5.7 million.  Issa l-awditur sentejn ilu rrikkmanda li fejn ikollok aktar minn 5% overruns iridu joħorġu tenders ġodda u s-Sur Salv. Gauci mill-Ministeru tal-Finanzi qalilna li l-flus kollha, inklużi dawk li ġew mill-protokoll Taljan huma public funds.  Issa aħna li qegħdin nistaqsu huwa jekk it-tindif tar-rubble huwiex parti mill-kuntratt u jekk il-kuntrattur m’għamlux, tħallasx tiegħu.  

ONOR. JESMOND MUGLIETT:  U tal-parking fuq il-bankini wkoll kellha x’taqsam?  

THE CHAIRMAN:  Imma dik I overruled it.  

ONOR. JESMOND MUGLIETT:  No, you did not overrule it għax għamilna dibattitu sħiħ fuqha.  

THE CHAIRMAN:  At this point jien qed nistaqsi jekk it-tneħħija tar-rubble kienx parti minn dak li kellu jagħmel il-kuntrattur u jekk tħallasx għalih.  Jekk tħallas għalih u m’għamlux nixtiequ nafu għaliex tħalla ma jagħmlux u jekk il-kuntrattur għamlu - kif jekk fhimt sewwa qed jgħid il-Perit Zerafa - imma seta’ kien hemm xi ħadd terzi li tefa’ r-rubble, allura dik tkun kwestjoni oħra li la hija tort ta’ l-ADT u lanqas tal-kuntrattur.  

PERIT ROBERT ZERAFA:  Nikkonferma li kien obbligu tal-kuntrattur li jneħħi r-rubble.  

THE CHAIRMAN:  U inti għedt li as far as you are aware, dan neħħih.

PERIT ROBERT ZERAFA:  Iva.

ONOR. CHARLES BUHAGIAR:  Mr Chairman, jien nistieden lill-perit imur jiċċekkja l-għelieqi li hemm fit-triq int u tiela’ għas-Siġġiewi on your right kif taqbeż il-bridge u tara li r-rubble kollu għadu hemm.  Tant għadu hemm li jien personali, fuq talba ta’ klijent tiegħi, mort mal-manager tagħkom il-Perit David Vassallo u spezzjona l-post flimkien.  Fil-fatt kellu jitneħħa imma xorta waħda baqa’ hemmhekk sal-lum.  U l-punt tiegħi f’dan kollu huwa li filwaqt li dan ir-rubble għadu hemm, il-kuntrattur tħallas.  

ONRO. JESMOND MUGLIETT:  Fil-fatt il-kuntrattur għadu ma tħallasx għal kollox u għad għandu ċerta responsabilita’, jiġifieri jekk jirriżulta li hemm xi affarijiet li ma sarux u l-kuntrattur jibqa’ ma jagħmilhomx, għandna l-fakulta’ kollha li nqabbdu lil xi ħaddieħor u l-ispejjeż biex isiru dawn ix-xogħlijiet rimedjali jitnaqsulu mill-outstanding.  Voldieri għal finijiet ta’ kontijiet pubbliċi nkunu in order.  

THE CHAIRMAN:  Mela kif qed jgħid il-Ministru, dan il-kuntrattur għandu outstanding money retained u allura l-affarijiet għadhom jistgħu jiġu rranġati.  

ONOR. CHARLES BUHAGIAR:  Perit, nitolbok tieħu nota sabiex titkellem mal-kollega tiegħek il-Perit Vassallo u tivverifikaw l-affarijiet.  

PERIT ROBERT ZERAFA:  Iva, hekk fil-fatt qed nagħmel.  

THE CHAIRMAN:  Onor. Buhagiar, għandek aktar domandi?

ONOR. CHARLES BUHAGIAR:  Le.

THE CHAIRMAN:  Ministru, inti għandek xi kjarifikazzjonijiet li tixtieq tagħmel?  

ONOR. JESMOND MUGLIETT:  Ma nafx kif se niġbdu l-konklużjonijiet, jekk intix se tibda inti jew jekk aħniex se nagħmlu xi dibattitu bejnietna.  

THE CHAIRMAN:  Jien diġa’ esprimejt ruħi f’laqgħat preċedenti li kellna dwar dan is-suġġett meta ġie kkonstatat il-punt mis-Sur Salv Gauci li dawn il-flus, jew any other money, ġejjin mil-liema fondi ġejjin, huma public funds u għalhekk suppost jaqgħu taħt ir-regoli ta’ public funds.  Din fil-fatt qiegħda minuted fil-laqgħa preċedenti. 

Barra minn hekk sentejn ilu l-Awditur Ġenerali kien ħejja follow up report fejn ħareġ b’ċerti rakkmandazzjonijiet fosthom waħda li tgħid li:  

“The required involvment of the Department of Contracts (DoC) in the approval of variations, (additional works, quantities or rates) beyond the regulatary five per cent threshold is still not a fully established practice within the Authority.”. 

Fil-każ li għandna quddiemna l-ispiża oriġinali tal-proġett kellha tkun Lm13 miljun pero’ kien hemm overruns ta’  aktar minn Lm5.7 miljun.  Għalhekk ċertament li f’dawn iċ-ċirkostanzi l-5% threshold ġie maqbuż.  

Għalhekk jien, fl-interess ta’ kulħadd nissuġġerixxi li tiġi stabbilita u adottata xi forma ta’ proċedura li taqdi l-interess pubbliku.  L-interess pubbliku huwa li x-xogħol isir imma jsir b’mod li jagħti value for money u jkun hemm it-trasparenza u fejn ikun hemm overruns tingħata ġustifikazzjoni jew jiġu osservati r-regoli stabbiliti.  Jiġifieri jien nara li għandna żewġ toroq; jew inneħħu r-regoli li hemm għal meta jkun hemm l-overruns - inutli li jkollna r-regoli jekk dawn ma jiġux osservati - jew inkella nibdlu r-regoli b’tali mod li naraw x’hemm bżonn isir u ndaħħluhom. U huwa f’dan l-ispirtu li qed nissuġġerixxi lill-awditur sabiex jara xi progress sar minn dan ir-rapport ta’ sentejn ilu u jirrikkmanda lil dan il-kumitat x’metodi jridu jiġu improved biex aħna nkunu nistgħu ngħadduhom lill-eżekuttiv biex imbagħad jiddeċiedi jekk iridx jintegrahom bħala parti mill-proċeduri tiegħu.  Din hi r-rakkmandazzjoni li jien qed nagħmel f’dan ir-rigward.

ONOR. JESMOND MUGLIETT: L-ewwelnett, Mr Chiarman, irrid ngħid li ma kienx hemm mankanza ta’ proċedura, u din irrid nisħaq fuqha.  Dejjem għedna li din ma kenitx tender tal-contracts committee u għax m’hijiex tender tal-contracts committee l-interpretazzjoni tagħna kienet li l-contracts committee ma jidħolx fil-variations. Artiklu 35 tat-tender kienet tistabbilixxi r-responsabbilta’ tas-supervisor fuq il-variations.  Jiġifieri aħna l-concern tagħna – u hawnhekk nikkondividi mal-concern tiegħek – huwa li s-sistema jkollha biżżejjed checks and balances sabiex in-nefqa pubblika tkun fair, tagħti value for money u ma jkunx hemm abbuż minnha.  Issa l-kuntratt kien jagħti l-obbligu u r-responsabbilta’ lis-supervisor, pero’ mbagħad is-supervisor kien irid jikkordina u jitkellem ma’ l-ADT.  Fil-fatt din is-sistema nżammet u r-responsabbilta’ tal-vetting tal-variation kien jerfagħha ċ-chairman. Jidhirli wkoll – ikkoreġuni jekk jien żbaljat għax ma kontx imdaħħal fiha - li t-tender kienet ġiet vetted mid-Dipartiment tal-Kuntratti. 

PERIT ROBERT ZERAFA:  Jiena ma kontx involut fit-tender.

ONOR. JESMOND MUGLIETT: Pero’ hija standard ta’ tenders oħrajn li kienu ġew vetted. Jiġifieri tenders oħrajn b’artikli simili kienu aċċettati mid-Dipartiment tal-Kuntratti, pero’ minbarra li kellek iċ-chairman jagħmel il-vetting tal-variations kellek il-progressive meetings li kienu jsiru mal-PPCD u l-finanzi.  Jiġifieri dak li l-ADT kienet qiegħda taċċetta, jew tinterpreta li se jkun hemm fi ħlas kien ikun ukoll mgħoddi lill-finanzi u lill-PPCD u kienu jkunu sanctioned minnhom.

PERIT ROBERT ZERAFA: Jidhirli li kien hemm anke checks min-naħa ta’ l-ANAS dwar kif kienet qed timxi l-proċedura tat-tender.

ONOR. JESMOND MUGLIETT: Iva, mil-lat ta’ value for money.  Jiġifieri, Mr Chairman, jiena naqbel miegħek, fis-sens li forsi għandna nistaqsu jekk fis-sistema, meta tender ma tkunx tad-Dipartiment tal-Kuntratti l-proċeduri humiex tight biżżejjed.  Jien naħseb li hemm lok fejn tista’ tiġi rinforzata.  Jiġifieri jekk nistgħu niġbdu konklużjoni – u jiena hawnhekk intendi li naqbel miegħek – għandna tkun li naraw xi proċeduri jista’ jkun hemm li jsaħħu ċ-checks and balances meta tender ma tkunx għaddiet mid-Dipartiment tal-Kuntratti u jirriżultaw xi variations. Forsi dik il-mistoqsija hija rilevanti.

THE CHAIRMAN: Jiena f’dan ir-rigward qed nargumenta dak li ġie kkonstatat, fis-sens li – u hawnhekk qegħdin naqsmu dawn il-kuntratti bejn dak li ntnefaq taħt il-contract of works u l-flus li ntnefqu taħt xi sistema oħra - għandek l-ADT li toħroġ it-tender document, tistabbilixxi l-proċedura, tiġġudikaha u tapprovaha, qisu għandek l-imħallef li qed jagħmel il-liġi, jinterpretaha u jaqta’ s-sentenza.  

Jien ngħid li abbażi tar-rapport magħmul mill-awditur - rapport li ġie ntavolat fuq il-mejda tal-Kamra fl-2005 – apposta biex jagħti indikazzjoni kif għandhom jimxu ‘l quddiem u jkunu adottati l-affarijiet wara din id-data u abbażi ta’ dak li ħareġ mill-informazzjoni li ngħatat, għadni m’iniex konvint mill-ġustifikazzjoni ta’ overruns ta’ kważi 40% fuq dak li kien stmat.  Issa qed nippruvaw insibu l-ġustifikazzjoni legali fejn qed ngħidu li dawk m’humiex fondi li jaqgħu taħt il-public funds, imma huma tip ta’ fondi oħra, ħaġa li lanqas il-finanzi m’abbraċċaw għax qalulna li kollox huwa kkonsidrat bħala public funds - u  qed  jerġa’ jikkonfermali dan b’sinjal b’rasu s-Sur Gauci.  Jiena nissuġġerixxi li l-awditur għandu jerġa’ jidħol f’dan l-infiq – il-punto di partenza jkunu r-rakkmandazzjonijiet li għamel hu fir-rapport ta’ l-2005 – li parti kienu mill-protokoll Taljan u parti kienu mill-public funds, jara li l-kriterji ġew osservati u jagħmel l-evaluation tiegħu - ma rridx nindaħallu kif jagħmilha għax huwa kompetenti – u f’mhux aktar minn tliet xhur jagħti r-rakkmandazzjonijiet ħalli naraw xi proċeduri nistgħu nirrikkmandaw lill-eżekuttiv, lit-teżor u lill-OPM ħalli dawn il-proċeduri mbagħad ikunu stabbiliti għal kulħadd u kulħadd ikun jaf li jrid jesegwihom. 

Jekk f’dan il-Kumitat m’aħniex se nistabbilixxu li l-fondi pubbliċi, ġejjin minn fejn ġejjin, jekk hux mill-EU, mill-protokoll Taljan jew minn x’imkien ieħor, huma kollha fondi pubbliċi u għalhekk għandhom jiġu amministrati bl-istess proċedura, se jibqgħu jitqanqlu l-istess kwestjonijiet. Dan ma jnaqqas xejn mill-poter ta’ l-eżekuttiv - dan il-kumitat m’għandu l-ebda dritt jindaħal fid-deċiżjonijiet amministrattivi ta’ l-eżekuttiv -  li jagħti awtorizzazzjonijiet partikolari għal xi ħaġa speċifika.  Jien naħseb li jekk jirnexxielna nimxu pass ‘il quddiem fejn jiġi stabbilit li għandna kategorija waħda ta’ fondi pubbliċi, ċioe’ dawk il-flus kollha li jiġu amministrati  mir-rappreżentanti tal-poplu, mill-eżekuttiv, allura jkollna l-ewwel kriterju li jkun jista’ jiġi adottat.  Għax f’kull każ li jinqala’ hawnhekk dejjem tidħol il-kwestjoni ta’ jekk il-flus ta’ tali proġett humiex public funds jew humiex ġejjin minn xi fondi oħra.  U naħseb li huwa fl-interess ta’ kulħadd li ngħidu li public funds huma public funds.  Nitlob issa lill-awditur sabiex jagħtina l-opinjoni tiegħu

IS-SUR JOSEPH G. GALEA (Awditur Ġenerali):  Is-suġġett li se npoġġi għall-konsiderazzjoni ta’ dan il-Kumitat huwa bażiku. Ir-rakkmandazzjonijiet saru u issa sta għall-amministrazzjoni li jkollha feedback fuqhom għax lilna, bl-għerf tagħna kollu, jistgħu jġħidulna li fit-teorija dak li qed ngħidu aħna huwa tajjeb pero’ s-sistema ta’ Malta u bir-riżorsi li għandna ma jistgħux jaslu għalihom.  Allura s-suġġeriment tiegħi huwa li l-ewwel nieħdu l-feedback mill-amministrazzjoni fuq dawn ir-rakkmandazzjonijiet biex naraw jistgħux jiġu attwati, u hemmhekk l-amministrazzjoni – u hawnhekk qed ngħid il-gvern u l-awtorita’ konċernata – jagħmlu commitment biċ-ċar.  Hawnhekk aħna qed nirrikmandaw mill-esperjenza li akkwistajna, mir-riċerka li għamilna, eċċ.  Jiġifieri nistgħu nkunu tajbin ħafna u jista’ jkun hemm areas speċjalizzati fejn jgħidulna li dak li qed ngħidu aħna m’huwiex biżżejjed.  Per eżempju, waħda minnhom hi dik biex isir quality testing. Nafu li hemm makkinarju li ilu hemm żmien twil u semmejnih ukoll fir-rapport pero’ ħadd ma kkummenta fuqu.  Issa jiena x’se nerġa’ nagħmel?  Nerġa’ nirrepeti l-affarijiet li m’għamlux?  Allura jien nistenna li dan il-Kumitat jirċevi l-feedback mingħand l-amministrazzjoni, imbagħad minn hemmhekk naslu biex nerġgħu naraw x’għamlu u x’m’għamlux. 
THE CHAIRMAN:  Is-Sur Gauci.

IS-SUR SALV. GAUCI (Direttur Ġenerali (Operations) fil-Ministeru tal-Finanzi):  Jien nixtieq nissolleva xi punti u rimarki ħalli npoġġi kollox fil-perspettiva.   Minn mindu sar ir-rapport ta’ l-awditur inbiddlu r-regolamenti tal-procurement, tant li fejn qabel il-ministru tal-finanzi skond ir-regolamenti passati li allura taħthom kienu jaqgħu l-kuntratti li qegħdin nitkellmu fuqhom, kellu l- somma unlimited ta’ kemm jagħti direct orders, ir-regolamenti viġenti jirrikjedu li fejn jidħlu procurement ta’ prodotti u servizzi jista’ jasal sa Lm58,000 u fejn jidħlu works ma jistax jeċċedi Lm2.8 miljun, skond it-threshold ta’ l-Ewropa.  Ħalli l-ewwel nitkellmu fuq ir-regolamenti passati, meta allura l-prerogattiva tal-ministru tal-finanzi kienet unlimited. 

Hemm direct orders ta’ dipartimenti – li jammontaw għal 99% ta’ dawk li jsiru llum - li jiġu għand il-minisetru tal-finanzi wara li jkun sar ix-xogħol u jitolbuh dak li jgħidulu covering approval.  Aħna ngħarblu l-każ u fejn naraw li jkun ġustifikat u anke sabiex ikun jista’ jitħallas min ikun għamel ix-xogħol allura napprovawh.  Hemm imbagħad każijiet bħal dan li qed nitkellmu fuqu hawnhekk fejn ġimgħa b’ġimgħa, xahar b’xahar konna niltaqgħu aħna fi ħdan il-Priorities and Planning Co-ordination Division f’Kastilja u nagħmlu progress reviews biex naraw ix-xogħol li kien qed isir u paripassu naraw li l-flus li huma neċessarji jidħlu fil-budget ħalli fejn il-parlament ma jkunx approva a priori f’Ottobru/Novembru tas-sena ta’ qabel, jerġa’ jmur il-ministru bis-supplementary estimates u l-Parlament allura jbierek l-eċċessiv tal-vot.  

Sur President, inti għedt sewwa li l-fondi kollha li jintnefqu huma kollha fondi pubbliċi - jekk jiġux bħala source of financing mis-self li jsir mingħand Ċikku l-poplu jew mingħand il-protokoll Taljan jew mill-EU huwa sekondarju – pero’ nerġa’ ngħid li jista’ jkun li b’nuqqas li sar fin-norma tal-ħajja l-ministeru tal-finanzi seta’ ma ħariġx espressament mill-pinna tal-finanzi l-approvazzjoni espliċita, imma l-approvazzjoni impliċita kienet kontinwament hemm u kienet imbierka wkoll mill-parlament.

Għal dak li għandu x’jaqsam ma’ proċeduri nista’ nġib eżempju ta’ direct order għal works ta’ Lm1 miljun fejn waqt – u mhux wara – li jkun qed isir ix-xogħol jinduna li hemm bżonn – b’ġustifikazzjoni  biżżejjed – ta’ aktar xogħol li ovvjament se jkun jiswa iktar, jew li l-istess xogħol għax inbidlu l-prezzijiet minn barra minn Malta sar jiswa iktar.  Dak ikun irid jerġa’ jiġi l-finanzi, terġa’ ssir it-talba, terġa’ ssir l-evalwazzjoni u jsir il-proċess kollu li jkun sar fil-bidu, jiġifieri meta kien hemm l-approvazzjoni oriġinali.  

Fejn jidħlu l-variations, jew ikun xogħol iktar u minflok ikun sar metru jkunu saru żewġ metri jew inkella għal xi raġuni jkun varja l-prezz u allura jrid jiġi għand il-finanzi għat-tieni darba b’talba kif sar l-ewwel darba u jkun hemm l-approvazzjoni għall-variation li tkun saret.  

THE CHAIRMAN:  Imma f’dawn il-varjazzjonijiet għadu mhux konstatat din li qed tgħid int li ġie miftihem. Skond artiklu 35 - li sfortunatament qed narawh issa – is-supervisor jirrikkmanda, jiddeċiedi, għandu l-obbligu li jikkonsulta – u tikkonsulta tista’ tgħid lil dak li jkun li għall-argument trid tagħmel lit-“tali” president u jekk jgħidlek li ma jaqbilx miegħek tgħidlu li xorta waħda hekk trid tagħmel; dik ukoll hija konsultazzjoni – u jiddeċiedi kollox hu.  Mela b’dan l-artiklu ġew iffissati kriterji ta’ kif għandhom jiġu approvati jew modifikati dawn l-overruns u abbażi tiegħu ġew ġustifikati jew approvati kważi 40% fuq dak li kien stmat.  

IS-SUR SALV. GAUCI:  Tista’ tgħidli minn fejn qed tikkwota, jekk jogħġbok?

THE CHAIRMAN:  Din hija parti mit-tender document li għadhom kif għaddewlna issa.  

IS-SUR SALV GAUCI: Jiġifieri hemm kumitat apposta, imwaqqaf b’erbgħa minn nies, chairman li ma kienx civil  servant, eċċ?  

THE CHAIRMAN:  Ħalli  nagħmilha ċara.  Milli smajt hawnhekk jien għadni m’iniex konvint li l-overruns kienu ġustifikati u allura nissuġġerixxi li naraw jekk fid-dawl ta’ din il-proċedura stabbilita, meta ġew approvati l-overruns kenux ġew osservati kriterji trasparenti u kredibbli.  U din hija xi ħaġa li l-awditur biss jista’ jagħmlilna.  

It-tieni ħaġa li nirrikkmanda lill-awditur hija li jikkonsulta mal-Ministeru tal-Finanzi biex flimkien jaraw jekk hemmx bżonn li għall-futur jiġu ffissati regoli fuqhiex għandna nimxu ‘l quddiem fejn jidħlu public funds.  Il-Kumitat imbagħad jgħaddi dawn ir-rakkmandazzjonijiet lill-eżekuttiv. Dawn huma ż-żewġ rakkmandazzjonijiet li qed nissuġġerixxi jien bħala chairman tal-Kumitat.  

IS-SUR SALV. GAUCI:  Fid-dawl tar-regolamenti l-ġodda ta’ l-2005.

THE CHAIRMAN:  Illum għaddewlna dokument li jgħid kif jiġu approvati l-modifications.  Jiena m’iniex qed ngħid li kien hemm xi ħaġa rregolari pero’ nixtieq li l-awditur jeżaminhom, jara kif ġew eżerċitati d-drittijiet u jagħtina l-opinjoni tiegħu.  

It-tieni nett nissuġġerixxi li l-awditur, flimkien magħkom jew ma’ min irid għax ma rridx ninfluwenzah, jistabbilixxi set ta’ regoli dwar l-expenditure of public funds.  Din hija l-prassi li normalment nużaw f’dan il-Kumitat.  Issa jien ressaqt din il-mozzjoni u jew naqblu fuqha jew le, jew inkella nistgħu anke nemendawha skond ix-xewqa tal-Membri l-oħra.  

PERIT VINCENT CASSAR (Segretarju Permanenti fil-Ministeru għall-Iżvilupp Urban u Toroq):  Mr Chairman, forsi nista’ nagħmel kumment.  Dan kollu jiddependi fuq min hija l-contracting authority.  Jiġifieri hemm tliet settijiet ta’ kuntratti li wieħed jista’ jħares lejhom, dawk il-kuntratti li joħorġu mid-dipartiment u allura jkun id-dipartiment li jagħmel il-kuntratt mal-kuntrattur, dawk il-kuntratti li joħorġu mid-director of contracts, u huwa d-director of contracts li jagħmel il-kuntratt mal-kuntrattur u mhux id-dipartiment jew il-ministeru - għalhekk imbagħad jidħol id-direttur tal-kuntratti jekk ikun hemm modifikazzjonijiet, variations, eċċ. mentri f’ta’ l-ewwel, jekk dipartiment kif għandu dritt li jagħmel sa ċertu limitu, jekk jagħmel variations eċċ., lanqas għandu għalfejn imur għand id-direttur tal-kuntratti - imbagħad hemm dawk il-kuntratti li l-ministeru tal-finanzi jawtorizza awtorita’ jew ente oħra li tagħmel direct order, għalkemm dan il-każ ma kienx kwestjoni ta’ direct order imma kien kwestjoni ta’ proċess ta’ tenders ukoll pero’ l-contracting authority kienet l-ADT.

THE CHAIRMAN:  Allura aktar u aktar qed tikkonfermawli li hemm bżonn ta’ proċedura għaliex issa sibna li minflok wieħed għandna tliet forom ta’ kuntratti - compounding confusion.  (Interruzzjonijiet)  Iva, huwa stat ta’ fatt imma dan il-kumitat għandu xogħol oltre milli jgħid “dak” huwa tajjeb u “l-ieħor” huwa ħażin.  Jekk isir hekk allura jkun qiegħed għalxejn.  Nerġa’ ngħid li skond dan it-tender document hemm il-proċedura stabbilita u allura qed nissuġġerixxi li l-awditur jifli din il-proċedura u jara jekk il-kriterji ġewx osservati. (Interruzzjonijiet)  Allura jekk jien inkun uffiċjal u ngħidlek to go ahead mingħajr ma nkun rajt xejn, għalkemm ikolli l-awtorita’ li nagħmilha ċertament ma nkunx qed nagħmilha b’responsabbilta’ għaliex jien għandi l-kontabilita’ kif irrid nesegwiha.  Dan hu li qed nipprova ngħid jien.   

IS-SUR JOSEPH G. GALEA:  Mr Chairman, għandek raġun f’dan kollu pero’ li jbeżżgħani lili huwa li jekk se nidħlu f’ċerti areas se nkunu qed nidħlu fil-proċess ta’ policy, ħaġa li jien ma nistax nagħmel għaliex aħna nidħlu wara li tkun saret il-policy.  Aħna li nistgħu nagħmlu huwa li nagħtu pariri imma mhux nidħlu fil-policy ta’ x’għandu jsir biex kuntratt ikun permess, speċjalment bid-dimensjoni ta’ l-EU requirements.

THE CHAIRMAN:  Hawnhekk m’aħniex qed nitkellmu fuq kwestjoni ta’ policy.  Jien qed ngħid li hawnhekk a policy has been established and I’m asking whether this policy is transparent and accountable.

ONOR. JESMOND MUGLIETT:  Mr Chairman, qed ninsew ħaġa waħda.  Fit-tender, ir-rwol tas-supervisor kienet ibbażata fuq il-FIDIC li fil-proċeduri ta’ kuntratti ta’ works hija Bibbja għaliex għandek proċeduri u responsabbilta’.   Meta wieħed ikun qed jerfa’ responsabbilta’ ta’ ċertifikazzjoni ta’ kont, hemm fin-nofs il-professjonalita’ u r-reputazzjoni ta’ l-indivdwu at stake u abbażi t’hekk wieħed ikun qiegħed iżomm f’moħħu li se jkun hemm ċerta kontabilita’.  Hawnhekk din qed ninjorawha.  Jiġifieri dan m’huwiex każ ta’ xi ħadd li b’mod frivolu u mingħajr ma jixtarr  jaqbad u jiffirma fuq kont sottomess.  M’huwiex hekk, ma ġarax hekk u jekk fil-mozzjoni se nitilqu mill-premessa li l-overruns ma kenux ġustifikati, din in-naħa ma tistax taqbel.   Jiena nħoss li l-overruns kienu ġustifikati, jiġifieri li l-flus minfuqa kienu meħtieġa, intnefqu sew u hemm value for money.  Nerġa’ ngħid li jekk se tiġi stated dik il-premessa fil-mozzjoni aħna se jkollna nopponu għalija.   

THE CHAIRMAN:  L-Onor. Buhagiar.

ONOR. CHARLES BUHAGIAR:  L-awditur ftit ilu semma punt u ma kompliex fuqu, qed nirriferi għall-quality assurance.  Fil-fatt fir-rapport li kien għamel hu stess qal li ma kienx kuntent bil-mod kif qed jiġi ċċekkjat il-kwalita’ tax-xogħol u qal ukoll li l-equipment li hemm għandu jibda jintuża.  

Irrid ngħid li lanqas jien ma jien kuntent bil-mod kif isiru l-quality assurance checks illum.  Safejn naf jien - and I stand to be corrected - illum il-ġurnata fil-laboratorji li għandhom il-kuntratturi jiċċekkjaw ix-xogħlijiet ta’ xulxin u l-ADT taċċetta r-riżultati mingħajr ma tagħmel independent testing.  Jiġifieri kuntrattur “X’’ jiċċertifika x-xogħol ta’ kuntrattur “Y’’ u bil-kontra.  Jien ma nħossx li din hija soluzzjoni tajba.  

PERIT ROBERT ZERAFA:  Kif kont diġa’ spjegajt kienet ir-responsabbilta’ tas-supervisor li ma’ kull kont jiċċertifika x-xogħol.  Barra minn dan aħna konna nassiguraw li jekk kont ikun għal xogħol ta’ asfalt - l-asfalt huwa wieħed mill-iktar xogħlijiet li jsiru testijiet rigorużi fuqu –  naraw li hemm it-testijiet tiegħu mal-kont, jiġifieri qabel ma jkun iċċertifikat ma jiġix imħallas.  Tul ix-xogħlijiet saru wkoll numru ta’ performance testing  wara x-xogħol.  Per eżempju, iż-żrar li ntuża fil-wear and core domna ħafna biex aċċertajna li s-samples li tawna kienu according to specifications u bgħatnilhom anke ġo laboratorju l-Ġermanja.  Veru li dan ħoloq ċerti delays pero’ aħna ħassejna li dik kienet ħaġa importanti ħafna.  Voldieri aħna qabbadna il-BASt Laboratory bħala independent laboratory, liema laboratorju huwa rinomat ħafna mhux fl-Ewropa biss imma madwar id-dinja.  Wara li mbagħad dak iż-żrar ġie mħallat mal-qatran biex sar l-asfalt, aħna saħansitra għamilna performance testing, jiġifieri test bl-SRTs biex jekk forsi l-kuntrattur ikun żgiċċa minn xi kwalita’ jew kien hemm xi tip ta’ żvista, permezz ta’ dan it-testing jinkixef in-nuqqas ta’ kwalita’.  Bħal dan kien hemm anke testijiet oħrajn.  

Rigward il-kwestjoni ta’ kuntrattur “X’’ jiċċertifika x-xogħlijiet ta’ kuntrattur “Y’’ irrid ngħid li meta s-samples imorru għat-testing ma jkunx hemm riferenza ta’ liema xogħlijiet u ta’ liema kuntrattur huma.

ONOR. CHARLES BUHAGIAR:  Jien m’iniex qed ngħid li m’għandux ikun hekk, li qed ngħid huwa li ma nħossx li hija prattika tajba li tqabbad kuntrattur jiċċekkja xogħol ta’ kuntrattur ieħor.  Se mai għandu jkun hemm an independent testing house.  Jien naf li qed tgħidu li ttestjajtu wara li sar ix-xogħol u ma nafx x’kienu r-riżultati, imma safejn naf jien intom taċċettaw quality testing li jsir minn kuntrattur ieħor.  

PERIT ROBERT ZERAFA:  Bħalissa qed isiru xi testijiet f’laboratorji li m’humiex ta’ kuntratturi imma ma neskludix li fil-passat saru xi testijiet f’laboratorji ta’ kuntratturi.  Minkejja dan dejjem kien hemm l-assigurazzjoni min-naħa ta’ l-istaff tagħna li t-testijiet li jmorru għand dawk il-kuntratturi ma jkunx fihom riferenza ta’ liema kuntrattur hu x-xogħol li jkun qed jiġi tested.  

ONOR. JESMOND MUGLIETT:  Japprezza l-Onor. Buhagiar li din hija sitwazzjoni li ma ġġibx l-ADT b’idejha; is-suq tat-testing hu dak li hu.  Jien ma nafx kemm-il darba għamilt meetings man-national laboratory u ma’ l-universita’ biex nippruvaw nistabbilixxu an independent body biex jagħmlu t-testijiet, diskussjonijiet li għadna għaddejjin bihom.  Safejn naf jien, hawn xi laboratorju ieħor li m’huwiex ta’ kuntrattur, pero’ kif qed ngħid, il-periti tagħna jkollhom diskussjonijiet miegħi fejn jgħiduli li jixtiequ li jkunu iktar rigorużi fit-testing u fil-fatt jista’ jikkonfermalek il-Perit Mario Ellul li sal-ġimgħa l-oħra għedtlu biex fit-tender requirements li qed jikteb bħalissa jitlob ISO certification biex almenu jkollna ċerti standards li huma iktar rigorużi u ta’ kontabilita’.  Jiġifieri hija concern tagħna wkoll din imma sfortunatament is-suq huwa dak li hu.

ONOR. CHARLES BUHAGIAR: Imma l-kumment li għamel l-awditur fir-rapport tiegħu kien li d-dipartiment għandu faċilitajiet tiegħu li mhux qed jużahom.     

PERIT ROBERT ZERAFA:  Id-dettalji tal-laboratorju jien ma nafhomx eżatt, biss jidhirli li fil-passat inqalgħet il-kwestjoni li lanqas l-ADT m’hija indipendenti jiġifieri li aħna b’xi mod ma nistgħux nagħmlu t-testijiet tagħna, pero’ ma nafx id-dettalji preċiżi.

ONOR. JESMOND MUGLIETT:  Aħna qed nippruvaw insaħħu l-quality assurance side pero’ żgur li l-equipment li hemm fl-ADT ma jkoprix it-testijiet kollha li għandhom isiru.  Milli nisma’ jien fil-progress meetings naf li lanqas il-kuntratturi m’għandhom l-equipment kollu biex jagħmlu t-testijiet kollha neċessarji.  Per eżempju, meta jkollok mixed design it-testijiet isiru barra għaliex il-kuntratturi m’għandhomx l-equipment neċessarju għal dan it-tip ta’ testing.  Wieħed jista’ anke jiddubita r-riżultati li jiġu minn laboratorji barra minn Malta li jmorru għandhom il-kuntratturi, pero’ aħna staqsejna - u ġieli vverifikajna – liema huma dawn il-laboratorji.  Jiġifieri filwaqt li l-concern teżisti, in-nuqqas ta’ capacity li hawn fil-pajjiż hija realta’.  

ONOR. CHARLES BUHAGIAR:  Allura forsi ta’ min jndirizza din il-concern billi l-laboratorju li għandha l-ADT jissaħħaħ.

THE CHAIRMAN:  Ċert li l-kwestjoni tal-quality assurance huwa suġġett validu ħafna - kemm jekk humiex indipendenti u anke għal dak li għandu x’jaqsam mal-pulizija meta jagħmlu r-rapporti tagħhom tal-forensika – pero’ peress li ridna  nagħlqu dan l-item illum – m’iniex neskludi li wieħed forsi jista’ jiddiskuti dan xi mument ieħor - xtaqt li nipproponi xi forma ta’ mozzjoni li forsi tkun tista’ tolqot ukoll dawn l-osservazzjonijiet.  Għalhekk nipproponi hekk:  

“Wara li l-kumitat sema’ l-kjarifikazzjonijiet u s-sottomissjonijiet kollha, il-kumitat jirrikkmanda li:

1. L-awditur jevalwa jekk il-proċeduri u r-regoli osservati fl-approvazzjoni ta’ l-overruns fil-bini tat-toroq iffinanzjat primarjament mill-protokoll Taljan humiex trasparenti u effikaċi biżżejjed li jassiguraw value for money u kontabilita’. 

2. L-awditur, flimkien mal-Ministeru tal-Finanzi jirrikkmandaw kriterji li jidhrilhom li huma xierqa, trasparenti u effikaċi biex ikunu applikabbli f’kull nefqa pubblika magħmula minn fondi pubbliċi.”.   

IS-SUR JOSEPH G. GALEA:  Mr Chairman, naħseb li l-aħħar brief ma jidħolx fil-kompetenza tiegħi.   

THE CHAIRMAN:  Aħna kulma qed nitolbu huma rakkmandazzjonijiet u suġġerimenti.

IS-SUR JOSEPH G. GALEA:  Fir-rapport li ppreżentajna f’Settembru 2005 għamilna ħafna rakkmandazzjonijiet fuq kuntratti differenti għalkemm ma konniex qed inkopru dawn il-kuntratti. Qed ngħid dan għaliex issa għandna element ġdid li qiegħed magħna fejn hemm fondi ġejjin taħt il-fondi strutturali eċċ., li fihom infushom għandhom requirements ad hoc.

THE CHAIRMAN:  Imma aħna xi forma ta’ regoli se jkollna u għalhekk noqogħdu attenti li r-regoli li nistabbilixxu ma jkunux ...

ONOR. JESMOND MUGLIETT:  Mr Chairman, naħseb li hemm ċans li naqblu fuq din.  Li rridu niċċaraw huwa li fejn hemm regoli stabbiliti, bħal fil-każ ta’ tenders ta’ l-EU, ma nidħlux fihom pero’ naraw x’jista’ jsir f’każ ta’ tenders li l-Perit Cassar iddeskrivihom bħala “dipartimentali” jiġifieri fejn id-Dipartiment tal-Kuntratti huwa eskluż.  Jien naħseb li hemmhekk teżisti l-ħtieġa għal dawn ir-rakkmandazzjonijiet għaliex filwaqt li f’kuntratti oħrajn għandek il-proċeduri tad-Dipartiment tal-Kuntratti, f’każ ta’ tenders bħalma kien dan fejn id-Dipartiment tal-Kuntratti huwa eskluż, m’hemmx u għalhekk naħseb li hemmhekk, Mr Chairman,  ir-rakkmandazzjoni tiegħek hija rilevanti.  

THE CHAIRMAN:  Jiġifieri qed nispeċifikawhom għal dawn it-tip ta’ kuntratti.  (Interruzzjonijiet) Jien għalhekk tlabt li l-awditur jiddiskuti mal-Ministeru tal-Finanzi ħalli toħorġu dawn id-distinzjonijiet.  

Xtaqt ukoll li forsi jkollna rakkmandazzjonijiet dwar kif nistgħu nsaħħu l-quality assurance; jekk ikollna rakkmandazzjonijiet biex l-affarijiet nagħmluhom aħjar aħna nkunu iktar kuntenti.  

IS-SUR JOSEPH G. GALEA:  Mr Chairman, aħna nixtiequ li l-awtorita’ tagħtina feedback fuq dawn ir-rakkmandazzjonijiet li saru in the light ta’ dan il-kumitat.  Ir-rapport li ppreżentajna f’Settembru 2005 qatt ma ġie debated f’dan il-kumitat u llum qed niddiskutuh faċċata faċċata.  Min-naħa tagħna nixtiequ li jkollna l-kummenti min-naħa ta’ l-amministrazzjoni – l-awtorita’ jew il-gvern – fejn jgħidulna jekk jaqblux magħhom jew le għaliex abbażi tagħhom imbagħad it-triq tkun miftuħa – ma rridx ngħid li tkun faċli – biex nagħmlu ċerti rakkmandazzjonijiet.  

THE CHAIRMAN:  Fl-opinjoni tiegħi l-punto di partenza għandu jkun dawk ir-rakkmandazzjonijiet.  

PERIT VINCENT CASSAR:  Jekk m’iniex sejjer żball aħna konna diġa’ tajna l-feedback tagħna dwar ir-rapport li qed isemmi l-awditur.

THE CHAIRMAN:  Ħalli l-ewwel nistabbilixxu jekk bħala Kumitat aħniex qed naqblu mal-mozzjoni li ressaqt jien li tgħid:

“Wara li l-kumitat sema’ l-kjarifikazzjonijiet u s-sottomissjonijiet kollha, il-kumitat jirrikkmanda li:

1. L-awditur jevalwa jekk il-proċeduri u r-regoli osservati fl-approvazzjoni ta’ l-overruns fil-bini tat-toroq iffinanzjat primarjament mill-protokoll Taljan humiex trasparenti u effikaċi biżżejjed li jassiguraw value for money u kontabilita’. 

2. L-awditur, flimkien mal-Ministeru tal-Finanzi jirrikkmandaw kriterji li jidhrilhom li huma xierqa, trasparenti u effikaċi biex ikunu applikabbli f’kull nefqa pubblika magħmula minn fondi pubbliċi.”.   

L-awditur jista’ jikkomunika ma’ dawk kollha konċernati sabiex jagħtuh l-informazzjoni u jekk irid idaħħal xi definizzjonijiet fejn jiddistingwi bejn dawk li jaqgħu taħt id-Dipartiment tal-Kuntratti u dawk li ma jaqgħux, jarah hu għalkemm jiena bniedem li nemmen li jekk ikun hemm kriterji, dawn għandhom ikunu applikabbli għall-fondi pubbliċi kollha.  

THE CHAIRMAN:  Il-Ministru.

ONOR. JESMOND MUGLIETT:  Naturalment inti, Mr Chairman, se tħalli f’idejhom biex imbagħad they narrow.  Rigward proċeduri anke aħna nikkonstataw li jista’ ikun hemm tisħiħ pero’ nixtieq nissottolinea l-punt li aħna qegħdin naqblu mal-mozzjoni mhux għax inħossu li kien hemm breakdown fil-proċeduri tagħna - hand on heart aħna naħsbu li l-ADT kienet rigoruża kemm setgħet -  pero’ biex ikun hemm iktar perception ta’ iktar trasparenza.  

THE CHAIRMAN:  Il-punt tal-ministru ġie noted.  Għalhekk abbażi ta’ dawn iż-żewġ kriterji hawn qbil li nirriferu lill-awditur u nitolbuh sabiex kemm jista’ ikun fi żmien tliet xhur jgħaddilna dawn ir-rakkmandazzjonijiet. 

ONOR. JESMOND MUGLIETT:  Rigward dak li qal l-awditur dwar kif qed nirrispondu nista’ ngħid li llum għandna sistema oħra ta’ tenders għal toroq kbar bil-fondi ta’ l-EU li għandha l-metodoloġija tagħha.  Aħna żgur li ma nsibux problema sabiex inwieġbu lill-awditur dwar il-proġetti li qed ikunu u se jkunu ffinanzjati mill-EU – aħna l-ħin kollu qegħdin nirfinaw is-sistema partikolarment fil-planning stage – u minn hawnhekk nawtorizza lin-nies tiegħi sabiex b’mod espliċitu jwieġbu lill-awditur fuq kif ir-rakkmandazzjonijiet ta’ dak ir-rapport qed ikunu applikati llum il-ġurnata.

IS-SUR JOSEPH G. GALEA:  Mr Chairman, f’dan l-istess rapport, filwaqt li kienu bdew kuntratti oħrajn, osservajna u rrekordjajna li kien hemm progress fuq is-sistema li kienet issir qabel, jiġifieri wieħed dejjem jista’ jgħid li din se nagħmluha biex we fine-tune the act as we go along.

THE CHAIRMAN:  Il-punt tal-ministru ġie nnotat.  Nirringrazzja lil kulmin ta sehemu f’dan il-kumitat li l-għan tiegħu huwa li kollettivament naslu biex intejbu l-affarijiet.  Nisperaw li eventwalment noħoqu proċeduri li jaqilgħu inqas inkwiet, għax li ma jaqilgħux inkwiet huwa mpossibbli.  Il-Kumitat huwa aġġornat.

Fit-8:22 p.m. il-Kumitat aġġorna. 

